Avgerð frá 26.05.2009, mál nr. 08-03-33-68

Virðisgjald í samband við innflyting av motorsúkklu

- Ll. avgjøld v skráseting av motorakførum 19.5.2008 § 5

Samandráttur:

Kært er um, at Akstovan hevur tikið avgerð um at áseta virðisavgjaldið í samband við skráseting av innfluttari motorsúkklu hjá kærara sambært § 5, 3. pkt. í løgtingslóg nr. 33 frá 19. mai 2008 um avgjøld við skráseting av motorakførum, tí motorsúkklan hevur verið endaliga skrásett í Danmark. Hetta hevur við sær, at virðisavgjaldið er 155 pct. av virðinum sbrt. § 6 í somu lóg. Skatta- og avgjaldskærunevndin hevur avgjørt at staðfesta avgerðina hjá Akstovuni.
Avgerð

Kært er um, at Akstovan hevur tikið avgerð um at áseta virðisavgjaldið í samband við

skráseting av innfluttari motorsúkklu hjá kærara sambært § 5, 3. pkt. í løgtingslóg nr. 33 frá

19. mai 2008 um avgjøld við skráseting av motorakførum, tí motorsúkklan hevur verið

endaliga skrásett í Danmark. Hetta hevur við sær, at virðisavgjaldið er 155 pct. av virðinum

sbrt. § 6 í somu lóg.

Kærarin hevur biðið Akstovuna um at skráseta eina motorsúkklu, sum hann hevur innflutt til

Føroyar í juli mánaða 2008. Motorsúkklan er keypt frá einum forhandlara í Danmark, sum

hevur skrásett súkkluna í Danmart í desember mánaða 2007. Motorsúkklan er avmeldað í juni

mánaða 2008.

Kærarin upplýsir, at orsøkin til, at tann danski seljarin hevur skrásett súkkluna í Danmark, er,

at súkklan ikki skuldi verða fevnd av tí nýggja EU 3 certifkatinum um dálking, sum kom í

gildi 1. januar 2008. Hetta certifikatið er strangari enn EU 2 certifikatið um dálking, sum var

galdandi, inntil EU 3 certifikatið varð sett í gildi. Talan er tó um eina nýggja súkklu. Hetta

framgongur af fakturanum, sum vísir, at hann ikki hevur goldið danskt mvg, tí súkklan er

nýggj.

Akstovan hevur tikið avgerð um, at kærarin skal rinda 155 pct. í virðisavgjaldi í samband við

skráseting af motorsúkkluni, tí motorsúkklan hevur verið endaliga skrásett í Danmark, og vísir

í hesum sambandi til § 5 í løgtingslóg nr. 33 frá 19. mai 2008 um avgjøld við skráseting av

motorakførum.

Avgerðin hjá Skatta- og avgjaldskærunevndini

Skatta- og avgjaldskærunevndin hevur tikið støð til, um virðisavgjaldið, sum skal rindast í

samband við skráseting av omanfyri nevndu motorsúkklu, skal ásetast sambært § 5, 3. pkt. í

løgtingslóg nr. 33 frá 19. mai 2008 um avgjøld við skráseting av motorakførum, ella um hetta

skal ásetast sambært § 5, 2. pkt. í somu lóg.

§ 5 í løgtingslóg nr. 33 frá 19. mai 2008 um avgjøld við skráseting av motorakførum ásetir

virðisavgjaldið, sum skal rindast í samband við skráseting af motorsúkklum:

Fyri motorsúkklur við motorstødd til og við 50 cm³ er virðisavgjaldið 20% av

avgjaldsskylduga virðinum. Fyri motorsúkklur við motorstødd yvir 50 cm³ er virðisavgjaldið

65% av avgjaldskylduga virðinum. Fyri motorsúkklur, ið hava verið endaliga skrásettar

uttanlands, er virðisavgjaldið 155% av virðinum sbrt. § 6.

At motorsúkklan er endaliga skrásett merkir sambært viðmerkingunum til § 5 í lógini, at

goldin eru øll gjøld so sum innflutnings- og skrásetingargjøld o.t. í tí landinum, motorsúkklan

kemur úr.

Tað framgongur av tí danska skrásetingarskjalinum frá Centralregisteret for Motorkøretøjer,

at motorsúkklan er skrásett í Danmark tann 20. december 2007. Hetta vil siga, at

skrásetingargjald er rindað av motorsúkkluni í Danmark. Motorsúkklan hevur tí verið

endaliga skrásett í Danmark.

Sambært lógini er tað avgerandi fyri, um virðisavgjaldið skal ásetast sambært § 5, 3. pkt., um

motorsúkklan hevur verið endaliga skrásett í Danmark. Lógin er greið hesum viðvíkjandi. Tað

hevur tí ikki týdning í hesum sambandi, um motorsúkklan hevur verið brúkt, ella hvør orsøkin

er til, at hon er vorðin skrásett í Danmark.

Tá motorsúkklan hevur verið endaliga skrásett í Danmark, skal virðisavgjaldið, sum skal

rindast í samband við skráseting í Føroyum av omanfyri nevndu motorsúkklu, ásetast sambært

§ 5, 3. pkt. í løgtingslóg nr. 33 frá 19. mai 2008 um avgjøld við skráseting av motorakførum.

Skatta- og avgjaldskærunevndin hevur avgjørt at staðfesta avgerðina hjá Akstovuni um

at áseta virðisavgjaldið í samband við skráseting av innfluttu motorsúkkluni hjá

kæraranum sambært § 5, 3. pkt. í løgtingslóg nr. 33 frá 19. mai 2008 um avgjøld við

skráseting av motorakførum, tí motorsúkklan hevur verið endaliga skrásett í Danmark.

